ՀԻՄՆԱՎՈՐՈՒՄ
«Հայաստանի Հանրապետության կառավարության 2020 թվականի նոյեմբերի 5-ի №1776-Ն որոշումն ուժը կորցրած ճանաչելու մասին» կառավարության որոշման ընդունման
Ս.թ. ապրիլի 17-ին Ազգային ժողովն ընդունեց «Հայաստանի Հանրապետության վարչատարածքային բաժանման մասին» Հայաստանի Հանրապետության օրենքում փոփոխություններ և լրացումներ կատարելու մասին», «Տեղական ինքնակառավարման մասին» Հայաստանի Հանրապետության օրենքում  լրացում և փոփոխություն կատարելու մասին» Հայաստանի Հանրապետության օրենքները, որոնց համաձայն ձևավորվեցին երկու միավորված համայնքներ՝ Լոռու մարզի Լերմոնտովո (Լերմոնտովո, Անտառաշեն նախկին համայնքների միավորմամբ) և Տավուշի մարզի Իջևան (Իջևան, Ազատամուտ,  Ակնաղբյուր, Աճարկուտ, Այգեհովիտ, Աչաջուր,   Բերքաբեր, Գանձաքար, Գետահովիտ, Դիտավան, Ենոքավան, Լուսահովիտ, Լուսաձոր, Խաշթառակ, Ծաղկավան (Իջևանի շրջ.),  Կիրանց, Սարիգյուղ, Սևքար, Վազաշեն նախկին համայնքների միավորմամբ): «Տեղական ինքնակառավարման մասին» Հայաստանի Հանրապետության օրենքում  լրացում և փոփոխություն կատարելու մասին» Հայաստանի Հանրապետության օրենքով նախատեսվեց, որ Հայաստանի Հանրապետության Լոռու մարզի Լերմոնտովո, Տավուշի մարզի Իջևան համայնքներում Հայաստանի Հանրապետության կառավարությունը նշանակում է տեղական ինքնակառավարման մարմինների ընտրություններ` «Հայաստանի Հանրապետության ընտրական օրենսգիրք» Հայաստանի Հանրապետության սահմանադրական օրենքով սահմանված՝ տեղական ինքնակառավարման մարմինների հերթական ընտրությունների անցկացման կարգով: «Տեղական ինքնակառավարման մասին» Հայաստանի Հանրապետության օրենքում  լրացում և փոփոխություն կատարելու մասին» 2020 թվականի ապրիլի 17-ի ՀՕ-228-Ն  օրենքի 2-րդ հոդվածով սահմանվում էր, որ վերոնշյալ ընտրությունները նշանակվում են օրենքն ուժի մեջ մտնելուց հետո՝ վեց ամսվա ընթացքում: Այդ ժամկետը լրանում էր 2020 թվականի նոյեմբերի 16-ին:

 «Հայաստանի Հանրապետության ընտրական օրենսգիրք» սահմանադրական օրենքի 120-րդ հոդվածի համաձայն՝ «Համայնքի ղեկավարի և ավագանու անդամի հերթական ընտրություններ կարող են անցկացվել տարին մինչև չորս անգամ: Համայնքի ղեկավարի և ավագանու անդամի հերթական ընտրությունների քվեարկության օրերը յուրաքանչյուր տարվա համար սահմանում է Կենտրոնական ընտրական հանձնաժողովը»: Կենտրոնական ընտրական հանձնաժողովի 2020 թվականի սեպտեմբերի 23-ի №-28-Ա որոշմամբ տեղական ինքնակառավարման ընտրությունների համար սահմանված մոտակա օրն էր 2021 թվականի մարտի 14-ը: Լոռու մարզի Լերմոնտովո, Տավուշի մարզի Իջևան համայնքների ավագանիների ընտրությունների անցկացման համար առաջարկվեց այդ օրը:  
«Հայաստանի Հանրապետության Լոռու մարզի Լերմոնտովո, Տավուշի մարզի Իջևան համայնքների  ավագանիների ընտրություններ նշանակելու և անցկացնելու մասին» Կառավարության որոշումն ընդունվեց 2020 թվականի նոյեմբերի 5-ին։
Նկատի ունենալով «Ընտրական օրենսգիրք» սահմանադրական օրենքի 7-րդ հոդվածի 2-րդ մասի պահանջը, այն է՝ «Ռազմական կամ արտակարգ դրության ժամանակ Ազգային ժողովի և տեղական ինքնակառավարման մարմինների ընտրություններ չեն անցկացվում: Ռազմական կամ արտակարգ դրության ավարտից ոչ շուտ, քան 50, և ոչ ուշ, քան 65 օր հետո անցկացվում են ռազմական կամ արտակարգ դրության պատճառով տեղի չունեցած՝ Ազգային ժողովի, տեղական ինքնակառավարման մարմինների նոր հերթական ընտրություններ, ինչպես նաև այն, որ 2021 թվականի մարտի 14-ից առնվազն երկու ամիս առաջ Կենտրոնական ընտրական հանձնաժողովը պետք է սկսի իրականացնել օրենքով սահմանված նախապատրաստական աշխատանքներ՝ 2021 թվականի մարտի 14-ին վերոնշյալ համայնքներում ընտրություն նշանակել գործնականում հնարավոր չէ, քանի որ ռազմական դրության ռեժիմը դեռևս հանված չէ:
Հաշվի առնելով վերոգրյալը՝ մշակվել է «Հայաստանի Հանրապետության կառավարության 2020 թվականի նոյեմբերի 5-ի №1776-Ն որոշումն ուժը կորցրած ճանաչելու մասին» կառավարության որոշման նախագիծը: Իջևան և Լերմոնտովո համայնքներում ընտրություններ կնշանակվեն Կառավարության մեկ այլ որոշմամբ՝ ռազմական դրության ռեժիմը հանվելուց հետո:
